
kaḍang ana kumliweré kéwan galak nasak
pepèrèngé punṭuk-punṭuk golèk memangsan.
Nanging Gusti Jésus ora kagungan was
sumelang.

Pandjenengané ana ing pasamunan mung
pijambakan, tanpa rowang, nganti patang
puluh dina patang puluh bengi. Lan salawasé
iku ora ḍahar apa-apa. Pantjèn ing pasamunan
ora ana sing kena diḍahar!

Ana ing panggonan sing sepi njenjet mau
Pandjenengané mung mbatek ing pandonga,
njawidjèkaké panggalihé bisaa manunggil
karo Sang Rama kang ana ing swarga.

Gusti Jésus uninga, jèn saiki wis tekan
wantjiné Pandjenengané bakal miwiti gesang
sing kebak karépotan lan kasusahan.

Nasarèt, désa sing didalemi wiwit timur
nganti juswa 30 taun, saiki wis ditilar. Ing
sabandjuré Pandjenengané mung tansah lelana
ndjadjah désa milang kori, nanging salawasé
bakal ora kenḍat ngalami panjawijah lan
pepojok, apadéné pangala-ala. Lan wekasané
bakal katempuh ing sangsara geḍé, pananḍang lan sungkawa. Nanging galihé Gusti Jésus iku kebak katresnan marang para
manusa lan marang Allah Sang Rama kang ana
ing swarga. Pandjenengané sagah ngrembat
sakèhing paukuman kang beneré kudu katempuhaké marang para manusa. Kang mengkono
iku wis miturut karsané Sang Rama. Senadjan
ora djamak aboté. Gusti Jésus sagah njanggi
bebahan sing kaparingaké déning Sang Rama.

SAIKI Gusti Jésus nglembara ana ing pasamunan, kang tjinipta ing galih ora lija
mung prakara-prakara kang sutji. Nanging
tindaké mau dikinṭil lan didingkik sarta
dientèni lénané .... déning Iblis.

Iblis wis ngerti sapa Jésus iku lan ija ngerti
apa perluné rawuh ing djagad. Mulané Iblis geter atiné sarta banget pangigit-igité! Rawuhé
Jésus iku kagungan sedya ngluwari manusa
saka ing dosané lan ngasoraké Iblis, ratuning
pepeteng. Iku kang ndjalari Iblis geṭingé kepati-pati marang Jésus. Nanging Iblis ija duwé
wedi marang Pandjenengané. Iblis ora lali
apa sing diḍawuhaké déning Gusti Allah jèn
ana kang bakal rawuh ing djagad kang bakal
ngremuk enḍasé si ula, jaiku Iblis.

Iblis dadiné ndingkik Gusti Jésus ana ing pasamunan, ngentèni lénané. Jèn Jésus léna,
mesṭi bilai, bebasané jatna juwana, léna kena!
Saiki sapa sing bakal unggul? Gusti Jésus apa
Iblis?

Ing djaman purwa, nalika Adam lan Chawa isih paḍa manggèn klawan tentrem rahaju ana ing patamanan Pirdus, tanpa dosa lan tanpa rasa wedi, nalika semana Adam lan Chawa
mau ija diinḍik déning Iblis, nganggo rupa dadi ula, temah Adam lan Chawa kelakon ḍumawah ing katjilakan, kang ndjalari kabungahané Iblis, awit bisa olèh kaunggulan.

Lan saiki ... ana manèh Manusa kang tanpa dosa lan tanpa wedi, nanging luwih teguh timbul katimbang Adam. Saiki Iblis ija arep ngempakaké sakèhing kadjuligané nggegèndèng Pandjenengané marang piala. Saiki sapa sing bakal unggul? Gusti Jésus apa Iblis?

Iblis ngetutaké Gusti Jésus, mung kari
ngentèni saaté sing betjik.

WIS olèh patang puluh dina lawasé enggoné Gusti Jésus ana ing pasamunan
tanpa ḍahar apa-apa, mulané sapunḍaté mau
wasanané kerapan. Nanging ana ing pasamunan keprijé bisané olèh pangan? Lah iki
wantjiné sing dianti-anti déning Iblis. Ing kono
Iblis bandjur marek ing ngarsané Gusti Jésus
sarta matur minḍa-minḍa mitra: „Menawi
Sampéjan Putranipun Allah, suwawi séla
punika Sampéjan ḍawuhi dados roti.”

Gusti Jésus bandjur mirsani Iblis. Ḍasar
njata, Pandjenengané iku Putrané Allah, lan jèn
pantjèn wis dadi kersané, Pandjenengané
mesṭi kuwasa nindakaké apa sing dadi aturé
Iblis. Ing sakeḍap nétra watu mau mesṭi bakal
malih dadi roti lan Pandjenengané bisa ḍahar.
Nanging iku mau dudu kersané. Pandjenengané ora kekilapan mungguh ing kadursilané
Iblis. Menawa Gusti Jésus kelakon njabdakaké watu malih dadi roti, ing kono Pandjenengané ngagem panguwasané kang élok
kagem ngladosi Diri pribadi. Lah sing kaja
mengkono iku ora dadi kersané. Rawuhé ing
djagad mligi mung arep mitulungi lan ngluwari manusa. Sarirané pijambak ora perlu
digalih. Kang mengkono iku wis dadi kersané
Sang Rama lan sing diḍèrèk Gusti Jésus iku
mung kersané Sang Rama ana ing saenggon-enggon lan ing samangsa-mangsa.

Roti? Roti pantjèn ija perlu, nanging sing
luwih déning, perlu jaiku: pambangunturut
marang Gusti Allah.

Mulané Gusti Jésus ngandika marang Iblis: „Ana tulisan mengkéné: Uripé manusa iku
ora mung srana roti baé, nanging srana samubarang sabdané Allah.”

Gusti Jésus apal banget surasané Kitab Sutji.
Wangsulané Gusti Jésus mau sarana meṭik
ajating Kitab. Iblis dadi ngerti jèn Gusti Jésus
tansah nḍèrèk karsané Sang Rama, lan ora
nuruti karepé Iblis. Iblis bandjur ngglenes
lunga, karo kedumelan: „Gagal!”

IBLIS enggoné mundur mung arep mapan,
awit seḍéla manèh bandjur marek menḍak-menḍak menjang ngarsané Gusti Jésus, lakuné
anḍap-asor kaja patrapé mitra betjik nedya
awèh pamrajoga. Gusti Jésus disambut me-

